
Bríet
Ég heiti Bríet og ég er sjö ára. Ég 
er í fyrsta bekk og er með freknur 
og frekjuskarð. Mér finnst gaman 

að lesa. Uppáhalds liturinn minn er 
bleikur. Svona er nafnið mitt skrifað:

Spánn
Mamma mín heitir Snæfríður og 

pabbi minn heitir Ágúst. Þegar ég 
var fimm ára fórum við öll saman til 
Spánar. Við grófum pabba í sand svo 
ekkert nema höfuðið og tærnar stóðu 

upp úr. Greyið pabbi skóf sand úr 
eyrunum í marga daga á eftir.

Litli bróðir
Ég á lítinn bróður sem heitir Kristján. 

Hann verður bráðum eins árs. Ég 
passa hann oft á meðan mamma og 
pabbi eru upptekin. Kristján er voða 
sætur. Ég ætla alltaf að vera góð við 

hann. 

Kötturinn Ronja
Þetta er kötturinn minn hún Ronja. 

Ronja er sjö ára eins og ég og er 
heimsins besti köttur. Við Ronja 

leikum okkur oft saman. Mér finnst 
gaman að hamast í henni. 

Stundum klórar hún mig óvart í öllum 
hamaganginum. 

Mér þykir samt vænt um hana. 

Bestu vinir
Baldur er besti vinur minn. Við 

erum saman í bekk. Okkur Baldri 
finnst gaman að gefa öndunum 

brauð. Þær eru voðalega svangar og 
þurfa að keppa við alla mávana um 

brauðbitana.

Mávarnir
Einu sinni skeit mávur á hausinn á 

Baldri. Þá hló ég voða mikið en hann 
varð reiður! Eftir á var hann samt 
montinn og sagði öllum að honum 
hefði verið alveg sama. Ég hlæ enn 

inni í mér þegar ég hugsa um Baldur 
og fuglaskítinn.

Reiðnámskeið
Síðasta sumar fór ég á reiðnámskeið. 
Það var svo gaman! Hryssan mín hét 
Lipurtá og var rauð. Hún var voða 
góð. Í fyrstu var ég pínulítið hrædd 
við hana. Þegar ég var komin á bak 
var ég ekki lengur hrædd. Mér finnst 

gaman á hestbaki.

Sveitin
Ef að ég ætti ekki heima í Reykjavík 
vildi ég að ég ætti heima í sveit. Þar 

eru dýr eins og hænur og kindur. 
Ég væri líka ánægð ef ég ætti 

heima við hliðina á Fjölskyldu- og 
húsdýragarðinum. Þá gæti ég verið 

þar alla daga og fylgst með dýrunum. 

Úti að leika
Það er gaman þegar rignir. Þá förum 
við Baldur út að leika í pollunum. Ég 
get stundum verið prakkari. Þá fer ég 
á fullu spítti á hjólastólnum í gegnum 
stóran poll og skvetti á Baldur. Einu 

sinni hefndi hann sín og hellti yfir mig 
vatni úr stórri fötu. Okkur fannst það 

mjög gaman.

Leynimakk
Við hliðina á Baldri býr fín frú sem 

ræktar alls kyns góðgæti í garðinum 
sínum. Á haustin læðumst við 

Baldur stundum í garðinn hennar og 
smökkum rifsberin. 

Góðverk
Stundum hjálpum við fínu frúnni við 
garðverkin. Það er fallegt að hjálpa 

öðrum. Þegar við erum búin að 
hjálpa fínu frúnni gefur hún okkur 

rabarbara. Okkur finnst samt miklu 
skemmtilegra að borða rifsberin í 

leyni.

Sól og sumar
Þegar sólin skín kveikir mamma 
á úðaranum úti í garði. Síðan 

hlaupum við Baldur í gegnum hann 
skellihlæjandi og verðum rennandi 

blaut. Ég veit ekkert skemmtilegra! Ég 
vildi að það væri alltaf sól og sumar. 

Í skólanum
Ég og Baldur erum saman í bekk. Við 
erum að læra að lesa. Það finnst mér 

gaman. Einu sinni kom kennarinn 
með gullfisk í skólann. Gullfiskurinn 

hét Margrét. Ég væri til í að eiga 
gullfisk. Helst tvo svo að þeir yrðu 

ekki einmana. 

Jólaballið
Um jólin var jólaball í skólanum. 
Baldur sagðist hafa séð Grýlu á 

jólaballinu en ég sagði honum að það 
gæti ekki verið. Um jólin er Grýla 

upptekin heima hjá sér við að baka 
smákökur og þrífa. Grýla er alveg 

eins og aðrar mömmur og ég er ekki 
hrædd við hana.

Á skautum
Ég fékk appelsínugula skauta í 

jólagjöf. Í jólafríinu fórum við Baldur 
á skauta. Það var gaman. Við 

vorum á skautum langt fram undir 
kvöldmat. Þá vorum við orðin svöng 
og fórum heim að borða þreytt og 

sæl.

Sjóræningjar
Ég og Baldur förum stundum í 

sjóræningjaleik. Þá siglum við um 
öll heimsins höf á litlum fleka. 

Stundum finnum við fjársjóð. Það er 
skemmtilegasti leikur í heimi. Þegar 
Baldur verður stór ætlar hann að 

verða sjóræningi.

Prinsessa
Þegar ég verð stór ætla ég að verða 
prinsessa. Þá ætla ég að búa í bleikri 

höll og verða tannlæknir eins og 
mamma. Ég ætla líka að læra að 

dansa. Ég hlakka til að verða stór. 

Bríet er sjö ára. Hún er skemmtileg og 
fyndin. Hún á kött sem heitir Ronja 
og vin sem heitir Baldur. Lestu um 

ævintýri Bríetar snillings!


